






     Reykjavík, 19. maí 2003.
Kæri ráðgjafi.

Þá er tilraunaverkefninu Ráðgjafarbekkir umboðsmanns barna lokið.

Í þessu verkefni hafa tekið þátt 322 nemendur 10, 11 og 12 ára í 18 skólum um allt land. Það er ákaflega mikilvægt fyrir mig, sem umboðsmann barna, að vera í góðu sambandi við ykkur, börn og unglinga. Sem opinber talsmaður ykkar og málsvari þarf ég að vita um ykkar eigin skoðanir í hinum ýmsu málum, svo sem um nánasta umhverfi ykkar og daglegt líf. Þess vegna voruð þið, ráðgjafar mínir, spurðir um líðan ykkar í skólanum og að loknum skóladegi. 

Þessi skýrsla, sem hér fylgir, er tekin saman sérstaklega fyrir ykkur svo þið getið kynnt ykkur hvað kom út úr spurningunum sem þið svöruðu. 

Helsta niðurstaðan var sú, að langflestum ráðgjafanna líður vel í skólanum, en sumum líður þó illa, sérstaklega strákum. Flestum ráðgjafanna líður líka prýðilega þegar skólanum lýkur á daginn; þeir eru glaðir en svolítið þreyttir – ef til vill alveg eins og fullorðna fólkinu þegar það lýkur sínum vinnudegi. 

Sem þakklætisvott til þín, sem ráðgjafi umboðsmanns barna skólaárið 2002-2003, sendi ég þér hér með vasaljós, svo þú verðir upplýstur borgari. Þú lýsir upp huga þinn og umhverfi – og ég hvet þig til að skoða heimasíðuna www.barn.is þar sem þú getur lesið Barnasáttmálann og fengið margvíslegar upplýsingar um réttindi og skyldur barna og unglinga yngri en 18 ára.

Gleðilegt sumar !

Þórhildur Líndal

umboðsmaður barna

Í skólanum

Skólastofan

Skólastofan er aðalvinnustaður ykkar, en þar dveljið þið mestan hluta skóladagsins.  Flestum ykkar líður vel í skólastofunni, en 1 af hverjum 5 ykkar líður ekki vel í skólastofunni, eða 68 af þeim 308 sem svöruðu.  Það er vissulega ekki nógu gott.  Þegar við spurðum af hverju ykkur líður ekki vel, þá sögðu flestir:

· Það er of mikill hávaði í skólastofunni, og lítill vinnufriður.
· Það er óþægilegt að sitja við skólaborðið.
· Það er þungt loft inni í skólastofunni.
En flestum líður þó vel í skólastofunni, og segja ástæðu fyrir góðu andrúmslofti í skólastofunni vera:

· Góður kennari.
· Skemmtilegir krakkar í bekknum.
· Hljóð og vinnufriður.
Til að bæta líðan ykkar í skólastofunni, þarf að bæta vinnuaðstöðuna, helst borðin og stólana.  Líklega þarf að stilla hvert borð og hvern stól fyrir hvern einstakan nemanda, því þið vaxið mismunandi hratt.  Ef þið sitjið illa, er hætt við að ykkur verði fljótt illt í bakinu og þreytt.  En þið þurfið líka að líta í eigin barm og reyna að hafa meira hljóð í skólastofunni, því flestum ykkar finnst betra að hafa hljóð, en hávaða í skólastofunni ykkar.

Frímínútur

Á löngum skóladegi er nauðsynlegt að hreyfa sig og fá frískt loft.  Því er ánægjulegt að sjá að langsamlega flest ykkar farið út á skólalóð í frímínútum.  Flestum líður vel og gætu hugsað sér fleiri frímínútur.  Því miður finnst töluverðum hluta ykkar (16%) skólalóðin ekki vera öruggur staður, sem er alls ekki nógu gott.  Drengir eru óöruggari en stúlkur á skólalóðinni, og yngri börn óöruggari en eldri.  

Ykkur gafst kostur á að skrifa af hverju ykkur þykir skólalóðin ekki öruggur staður.  Svörin voru einkum tvennskonar; í fyrsta lagi nefnið þið, að við skólalóðina séu hættur s.s. bílaumferð, bílastæði og fjara.  Í öðru lagi kvarta þeir yngri yfir því að vera strítt af þeim eldri.  Í barnasáttmálanum segir að enginn megi beita börn ofbeldi, hvorki líkamlegu, né andlegu.  Ef þið verðið vör við einelti, skulið þið láta einhvern fullorðin vita, svo hægt sé að hjálpa ykkur.

Þið teljið mikilvægt að þeir fullorðnu sem eiga að vera úti að gæta ykkar, fylgist vel með.  Nokkur ykkar segja þó á að skólalóðin sé öruggur staður vegna þess að skólaliðarnir passi að ekkert slæmt gerist.  Aðrir segja hana óöruggan stað, af því að skólaliðarnir séu alltaf inni að tala saman, í stað þess að vera úti að fylgjast með.  Þegar við spurðum  ,,Af hverju finnst þér skólalóðin ekki öruggur staðir?”  Voru svörin á þessa leið:
· Stóru krakkarnir eru alltaf að lemja mann.

· Gangaverðirnir eru alltaf inni að tala saman.

· Fjaran er svo nálægt.

· Það er mikil umferð í kring og bílastæði.

Hreinlæti
Við spurðum ykkur líka um hreinlæti í skólanum, þá aðallega á salernum skólans og í sturtuklefunum.  Flest ykkar eruð mjög ánægð með hreinlæti í sturtuklefunum fyrir leikfimi og sund.  Ekki er hægt að segja það sama um salernin.  Stór hluti ykkar (37%) segið salernin í skólanum ekki hrein.  Þetta á helst við um stærri skóla. 
Þið settuð fram ýmsar tillögur til úrbóta, eins og sjá má hér fyrir neðan.

· Allir eiga að sturta niður og hætta að henda útifötum í klósettið.  Allir eiga að hætta að pissa út fyrir.

· Þrífa klósettin oftar.  Láta gangaverði gæta þess að allir gangi vel um klósettið.  

· Skipta fyrst um klósett og svo hreinsa þau nýju á klukkutíma fresti.

Íþróttir

Ykkur finnst greinilega gaman í íþróttum, enda er hverjum manni hollt að hreyfa sig.  Flest ykkar langar til að hafa fleiri sund- og leikfimitíma en þið hafið í dag, sérstaklega strákunum.  Þið eruð aftur á móti ekki eins hrifin af því að fara í sturtu eftir leikfimi.  Einum af hverjum fimm finnst ekki nauðsynlegt að fara í sturtu eftir leikfimi.  
Við spurðum hvað ykkur finnist um sund- og leikfimitímana?  Og svörin voru á þessa leið:

· Þeir geta verið strembnir, en líka skemmtilegir.
· Þeir eru skemmtilegir, en það er bara frjálst einu sinni í mánuði, sem er of lítið.

Matarhlé

Ef við borðum hollan og góðan mat erum við orkumikil og líður vel yfir daginn.  Á flestum vinnustöðum fullorðinna eru nú matstofur þar sem boðið er upp á hollan og góðan mat.  Það er því dapurt að sjá að volg samloka er morgunnæring flestra ykkar.  Stærstur hluti ykkar borðar í skólastofunni, þ.e. þar sem þið eyðið mestum hluta skóladagsins og þar sem sumum ykkar líður illa.  Stór hluti ykkar (35%) segist heldur ekki hafa nægan tíma til að borða.  Þetta er alls ekki nógu gott.  Umboðsmaður barna ætlar að beita sér fyrir bættum aðbúnaði ykkar í matarhléum.  Margir skólar hafa útbúið mötuneyti og bjóða upp á hollan og góðan mat í hádeginu, það ætti að vera allstaðar.  Mörg ykkar eruð líka ánægð í matarhlénu og kaupa mat í skólanum, eða geta sett nestið sitt í ísskáp.
Hvað er best við að koma í skólann?

Flest ykkar segja það besta við að koma í skólann, sé að hitta vini og leika sér.  Mjög mörg ykkar nefnið líka handmennt og íþróttir sem það besta við skólann.  

· Það er gaman að vera í öðrum fögum, t.d. sundi og saumum, betra en að vera alltaf að sitja og læra.

Ykkur finnst líka gaman að læra, sérstaklega þegar það er hljótt og góður vinnufriður í skólastofunni.  

· Maður lærir alltaf meira og meira, ég fæ t.d. háar einkunnir núna af því að ég fylgist svo vel með.

Hvað verst við að koma í skólann?

Áberandi er að ykkur finnst slæmt að þurfa að mæta snemma í skólann á veturna, þegar það er dimmt.  Ykkur finnst líka slæmt að þurfa að standa úti og bíða eftir kennaranum á morgnana, sérstaklega þegar það er dimmt og kalt.  Þið leggið til að skólinn byrji um níuleytið.  Í það minnsta þegar mesta myrkrið er.  
· Það er verst að þurfa að bíða eftir kennaranum fyrir utan í vondu veðri.

· Maður mætir of snemma.
Draumaskólinn

Að lokum voru þið spurð um draumskólann ykkar.  Ánægjulegt var að sjá að mörg ykkar sögðu skólann ykkar vera draumaskólann.  Það bendir til að ykkur líði vel í skólanum.  Almennt lýsið þið draumaskólanum eins og flestir fullorðnir myndu lýsa draumavinnustað sínum.  Það er staður þar sem borin er virðing fyrir öllum, þar er vinnufriður, góðir vinnufélagar og skemmtilegt að vera.

,,Hvernig væri draumaskólinn þinn?”

· Þar sem þeir fullorðnu, t.d. gangaverðir taka mark á manni.

· Það á að vera gaman í skólanum, vinnufriður og góðir kennarar.

· Eins og Hogwarts skólinn!
Eftir skóla

Leiðin heim

Þegar skólabjallan glymur í lok dags gangið þið út glöð en svolítið þreytt.  Ykkur líður því ekki ósvipað og fullorðna fólkinu að vinnudegi loknum, þreytt eftir langan dag, en glöð yfir því að komast heim.

Flest ykkar fara beint heim, eða heim til vinar.  Mörg fara á íþróttaæfingu eða fara einfaldlega strax að leika sér.  Flestir eru gangandi, en þónokkrir þurfa að fara heim með skólabíl, eða strætó.  Þið eruð almennt örugg á leiðinni og eruð eiginlega ekki hrædd við neitt, langflest ykkar (90%) segjast ekkert hræðast á leiðinni heim.  Sumir eru þó smeykir við umferðina, aðrir við hunda og önnur dýr, og enn aðrir smeykir um að vera strítt á leiðinni heim.  
,,Ertu hrædd(ur) við eitthvað á leiðinni heim úr skólanum?”  

· Nei, auðvitað ekki, þetta er svo lítill bær.

· Stundum er ég hræddur í skólabílnum, ef það er vont veður og sleipt.

· Stundum er ég hrædd um að verða strítt þegar ég mæti unglingum.

Flest ykkar eruð að skipuleggja daginn í huganum, hugsa um heimanámið, eða láta sig dreyma.  
,,Hvað ertu að hugsa á leiðinni heim úr skólanum?”

· Á leiðinni heim hugsa ég um margt, heimanámið, vini mína og hvað ég eigi að gera í dag 

· Ég er að hugsa um hvort hinir krakkarnir séu að tala illa um mig

· Ég er að hugsa um hvað ég á að gera þegar ég er búin að læra.

Þið segist líka verja mestum tíma dagsins við leiki og íþróttir.  Þið horfið líka mikið á sjónvarpið og lesið.  Það kom okkur dálítið á óvart hvað þið eruð lítið á Netinu, en þið spilið þó tölvuleiki.  Strákarnir spila meira en stelpurnar.  Sem sagt, þið eruð heilbrigðir ungir krakkar sem hafið mikið að gera í erilsömu samfélagi.  Þið ættuð kannski að hvíla ykkur meira og horfa minna á sjónvarp, en þið hvílið ykkur ekki mikið, miðað við hvað þið gerið mikið yfir daginn.
Útivistarreglur

Útivistarreglurnar eru málefni sem brenna á börnum og unglingum, í það minnsta fær umboðsmaður barna fjölmargar fyrirspurnir á ári um útivistarreglurnar.  Því voru þið spurð nokkurra spurninga um hve lengi þið eruð úti, og hvað ykkur finnst um útivistarreglurnar.  Samkvæmt útivistarreglunum mega börn á aldrinum 10-12 ára, eins og þið, vera úti til kl. 20.00 á veturna.  Sum ykkar eru reyndar orðin 13 ára.
Flest ykkar segjast fara út eftir kvöldmat á veturna, strákar fara meira út en stelpur.  Ekki er neinn munur eftir aldri, sem þýðir að þeir sem eru í 5. bekk fara alveg jafn mikið út á kvöldin og þeir sem eru í 7. bekk.  Flest ykkar virða ekki útivistarreglurnar, sem er slæmt.  Aðeins 1 af hverjum 3 þeirra sem fara út á kvöldin fara inn fyrir kl. 20, eins og reglurnar gera ráð fyrir.  Flest eru þó komin inn fyrir kl. 21, en það er töluverður fjöldi sem er úti til kl. 22, og jafnvel lengur.  Þeir sem eru í 7. bekk eru lengur úti en þau sem yngri eru.  

Í ljósi þess að fæst ykkar fara eftir útivistarreglunum, kom okkur á óvart að sjá að ykkur líkar vel við reglurnar.  Meirihlutanum (57%) finnst reglurnar góðar, eða í lagi, meðan um þriðjung (32%) finnst þær slæmar.  Reyndar leggja mörg ykkar (11%), aðallega 7. bekkingar, til að reglurnar verði endurskoðaðar og aldursmörkin þá sérstaklega.  Þetta er hugmynd sem vert er að skoða.  Það er ekki gott að vera með reglur sem enginn fer eftir.  
,,Hvað finnst þér um útivistarreglurnar?”

· Mér finnst þær fínar en ég fer ekki eftir þeim af því ég bý í svo litlum bæ.

· Þær eru ömurlegar, maður á að fá að vera út eins lengi og foreldrarnir segja.

· Mér finnst að það ætti að leyfa 12 ára krökkum að vera lengur úti en 10 ára krökkum.

Hvernig líður ráðgjöfum umboðsmanns barna eftir skóla?

Umboðsmaður barna hefur áhuga á að vita hvernig börnum og ungmennum líður.  Í síðustu könnum voru þið spurð hvernig ykkur líður innan veggja skólans.  Almennt líður ykkur vel í skólanum, en drengjum heldur verr en stúlkum.  Nú spurði umboðsmaður barna hvernig ykkur líður er skóla lýkur.  Spurt var um líðan á hinum ýmsu stöðum sem þið sækið, s.s. í félags-og íþróttastarfi.

Ánægjulegt er að sjá að ykkur líður almennt mjög vel að skóladegi loknum.  Næstum öllum líður vel, eða mjög vel heima hjá sér eftir skóla, og þegar farið er heim með vini.  Að sama skapi líður flestum ykkar vel, eða mjög vel þegar þið eruð úti að leika með vinum ykkar.  Máltækið ,,maður er manns gaman” á því vel við um ykkur, sem og aðra.  Reyndar segist 1 af hverjum 10 ykkar líða illa úti með vinum sínum.  Þetta á helst við um 5. bekkinga.  Kannski er það vegna þess að þeim er strítt af þeim sem eldri eru.  Í barnasáttmálanum segir að enginn megi beita börn ofbeldi, hvorki líkamlegu, né andlegu.  Ef þið verðið vör við einelti, skulið þið láta einhvern fullorðin vita, svo hægt sé að hjálpa ykkur.  Alveg eins og með stríðni og einelti á skólalóðinni.

Bókasafnið er venjulega hljóður staður, þar sem gott er að læra.  Flestum ykkar (88%) líður vel, eða mjög vel á bókasafninu, sem er í samræmi við svör ykkar úr síðustu könnun, en þar kom fram að ykkur líður best í skólastofunni þegar það er vinnufriður og hljóð.  Reyndar líður töluverðum hluta ykkar (12%) ekki vel á bókasafninu, það á helst við um 7. bekkinga.  Kannski er það vegna þess að þegar maður er í 7. bekk, verður maður kynþroska, og þá hefst gelgjuskeiðið.  Þá verður maður stundum svolítið órólegur, og á erfitt með að sitja kyrr og hafa hljóð, eins og ætlast er til á bókasafni.  En óróleikinn líður hjá með aldrinum, og því ekkert annað að gera en bíða og reyna að fara eftir reglunum.
Hvað er best og verst við lok skóladagsins?

Í könnuninni um aðbúnað á vinnustað barna-í skólanum, voru þið spurð hvað ykkur þótti best og verst við að koma í skólann.  Þar komu fram ýmis áhugaverð svör, svo sem að ykkur þykir slæmt að standa úti í myrkri og kulda á morgnana.  Að þessu sinni spyr umboðsmaður barna hvað ykkur þykir best og verst við lok skóladagsins.

,,Hvað finnst þér verst við lok skóladagsins?”

· Ég veit ég þarf að fara heim og læra

· Að skemmtilegur dagur er búinn, og vinkonur mínar fara heim.

· Það er eiginlega ekkert slæmt við að vera búinn í skólanum
Ykkur finnst eiginlega ekkert slæmt við lok skóladagsins, sem sést best á því að flestir slepptu því að svara þessari spurningu.  Þeir sem svöruðu, nefndu helst að þeim þykir slæmt að þurfa að læra heima, sem er að vissu leyti skiljanlegt.  Fullorðna fólkið yrði líklega ekkert sérstaklega hrifið af því að taka alltaf vinnuna með sér heim.
Nánast allir svöruðu spurningunni ,,Hvað finnst þér best við lok skóladagsins?”.  Þið nefnið aðallega atriði sem eru einkennandi fyrir lok vinnudags, enda skólinn vinnustaðurinn ykkar.  Þið nefnið frelsi, heimkomuna, lok skólans, og félagsleg atriði eins og vini, leiki og fjölskyldu sem það besta við lok skóladagsins.  Allt eru þetta atriði sem fullorðið fólk getur tekið undir sem jákvæðar hliðar þess að vera búinn í vinnunni.
,,Hvað finnst þér best við lok skóladagsins?”

· Bara að komast heim og hvíla sig.

· Þá er skólinn búinn, og ég get farið að leika við vinkonur mínar.

· Þá er skólinn búinn og ég get gert það sem ég vil.

Lokaorð

Þið, ráðgjafar umboðsmanns barna, hafið sýnt það í þessum tveimur könnunum að þið hafið ákveðnar skoðanir á ýmsum málum.  Fullorðna fólkið ætti að hlusta meira á hvað þið hafið að segja, því þið hafið góðar hugmyndir um hvernig má bæta ykkar nánasta umhverfi, og gera það verulega gott.  Þið hafið til dæmis bent á leiðir til að bæta hreinlæti á salernum, þið hafið líka lagt til að skólinn byrji seinna á morgnana, í það minnsta yfir háveturinn.  Eins hafið þið lagt til að útivistarreglurnar verði endurskoðaðar, sérstaklega aldursskiptingin.  Þið hafið einnig bent á það sem er gott, bæði í skólanum og eftir skóla.  Umboðsmaður barna er þeirrar skoðunar að börn eigi að hafa jafn góða, vinnuaðstöðu og fullorðna fólkið.  Saman getum við unnið að bættum aðbúnaði barna og unglinga.
Þátttakendur

Nemendur úr eftirtöldum skólum tóku þátt í verkefninu.

· Dalvíkurskóli

· Fellaskóli Reykjavík

· Grunnnskólinn í Breiðdal

· Grunnskóli Bolungarvíkur

· Grunnskóli Borgarness

· Grunnskóli Súðavíkur

· Grunnskólinn á Bakkafirði

· Grunnskólinn á Blönduósi

· Grunnskólinn í Stykkishólmi

· Mýrarhúsaskóli Seltjarnarnesi

· Njarðvíkurskóli

· Síðuskóli Akureyri

· Smáraskóli Kópavogi

· Stóru-Vogaskóli

· Vallaskóli Selfossi

· Varmahlíðarskóli

· Varmárskóli Mosfellsbæ

· Þykkvabæjarskóli Djúpárhreppi

